
చంద్రికాపరిణయము






సీ. పాశ్చాత్యజడరాశిఁ బ్రాపించి నర్మద

యగుచు వర్తిలు రేవ నతకరించి,

రాగభూయిష్ఠాత్మ రహి సర్వతోముఖ

వర్తన గల సరస్వతిని గేరి,

బహులపంకోదితపద్మోదయంబున

మలిన యై తగు నర్యమసుత నాడి,

నీచోపసర్పణనియతభంగావాప్తి

వెలవెల నౌ జాహ్నవిని హసించి,



తే. సాధుభాషానుగతిఁ జారుచరితయుక్తి

నిత్యనిర్మలచిత్తత నిరుపమాన

కాంతిసంక్రాంతి నుప్పొంగుఁ గవిజనాంత

రంగరంగద్గుణాలంబ లింగమాంబ. 40



సీ. ఆ లింగమాంబికయం దరాతిబలప్ర

భేదనచణు మల్లభిదురపాణిఁ,

దారకాత్మభయప్రదప్రభావిస్ఫూర్తి

నతిశక్తియుతు వేంకటాద్రిగుహునిఁ,

జినలింగమాంబయందు నవీన

పంకజాతార్దను లింగనృపాబ్జవైరి,

వేంకటాంబికయందు విపులవనీపాల

నక్షముఁ జినలింగనరపసురభి,



తే. బహుళశార్వరపాటనపటువిహారి

నంతరస్థాపితాబ్జనేత్రాంచితాను

భావుఁ జినమల్లభూపాలపద్మహితుని

గాంచెఁ బెదమల్లమేదినీకాంతుఁ డెలమి. 41

